
ᖃᓄᖅᑑᕈᑎᑦ ᐃᑲᔪᖅᑐᐃᔪᑦ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᐊᖏᓪᓕᕙᓪᓕᐊᒍᓐᓇᕐᓂᖏᓐᓂᒃ 
ᐊᔾᔨᒌᖏᑦᑑᑎᓂᓪᓗ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᓴᓇᐅᒐᓕᕆᓂᕐᒧᑦ 

 
ᐃᖃᓗᐃᑦ, ᓄᓇᕗᑦ (ᔫᓂ 25, 2007) - ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ ᑕᐃᕕᑎ 
ᓯᒪᐃᓚᑦ ᐅᓪᓗᒥ ᓴᒃᑯᐃᖅᑲᐅᔪᖅ ᓴᓇᐅᒐᐃᑦ: ᐱᕈᖅᐸᓪᓕᐊᓇᓱᐊᕐᓂᖅ ᓄᓇᕗᒻᒥ ᓴᓇᐅᒐᓕᕆᓂᕐᒥᒃ. ᓴᖅᑭᖅᓯᓂᖓ 
ᐊᑕᐅᑦᓯᒃᑰᖃᑎᓕᒃ ᓄᓇᕗᒻᒥ ᓴᓇᙳᐊᖅᑏᑦ ᖁᕕᐊᓱᐊᒍᑎᖃᖅᑎᓪᓗᒋᑦ. 
 
“ᖁᕕᐊᑦᑐᖓ ᐊᑐᐃᓐᓇᐅᑎᑦᓯᒍᓐᓇᕋᒪ ᑭᒃᑯᑐᐃᓐᓇᕐᓄᑦ ᓴᓇᐅᒐᓕᐅᖅᑎᓄᓪᓗ ᓄᓇᕗᒻᒥ ᓯᕗᓪᓕᖅᐹᒥ 
ᖃᓄᖅᑑᕈᑎᐅᓪᓗᑎᒃ ᐸᕐᓇᐅᑎᓂᒃ ᐋᖅᑭᑦᓱᐃᕙᓪᓕᐊᓂᕐᒧᑦ ᐃᑲᔪᖅᑐᐃᓂᕐᒧᓪᓗ ᓴᓇᐅᒐᓕᐅᕐᓂᒃᑯᑦ 
ᒥᖅᓱᒐᓕᐅᕐᓂᒃᑯᓪᓗ ᑮᓇᐅᔭᓕᐅᕈᑎᖃᕋᓱᐊᖅᐸᑦᑐᓂᒃ ᐊᕕᑦᑐᖅᓯᒪᕕᑦᑎᓐᓂ,” ᐅᖃᖅᓯᒪᔪᖅ ᓯᒪᐃᓚᑦ. 
“ᐱᓕᕆᖃᑎᒌᓐᓂᒃᑯᑦ, ᐃᑲᔪᖅᑐᐃᒍᓐᓇᖅᑐᒍᑦ ᒪᑭᑕᓂᖃᑦᓯᐊᖅᑐᓂᒃ ᐊᒥᓱᕐᖑᐸᓪᓕᐊᔪᓂᓪᓗ ᓴᓇᐅᒐᓕᕆᓂᒃᑯᑦ 
ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᓇᓗᓇᐃᖅᓯᓯᒪᓗᑕᓗ ᓴᓇᐅᒐᓕᕆᓂᕐᒧᑦ ᒥᖅᓱᒐᓕᕆᓂᕐᒧᓪᓗ ᐱᓕᕆᔪᑦ 
ᐃᓚᐅᖃᑕᐅᖏᓐᓇᕈᓐᓇᖁᓪᓗᒋᑦ ᐋᖅᑭᑦᓱᖅᑕᐅᕙᓪᓕᐊᓂᖓᓄᑦ ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᑦ.” 
 
ᓄᓇᕗᑦ ᒐᕙᒪᒃᑯᖏᑦ ᐊᖏᕈᑎᖃᖅᓯᒪᔪᑦ ᐱᕚᓪᓕᖅᑎᑦᓯᒋᐊᕐᓂᕐᒥᒃ ᓄᓇᕗᒻᒥ ᓴᓇᐅᒐᓕᐅᖅᑏᑦ 
ᑮᓇᐅᔭᓕᐅᕈᑎᒋᒍᓐᓇᖅᑕᖏᓐᓂᒃ ᑮᓇᐅᔭᖃᖅᑎᑦᓯᖃᑦᑕᓂᒃᑯᑦ ᐱᐅᓯᕚᓪᓕᖅᑕᐅᖁᓪᓗᒋᑦ ᐱᐅᓂᖏᑦ, 
ᑲᔪᖏᖅᓴᐅᓗᑎᒃ ᓴᓇᑐᒋᐊᖁᔨᓂᕐᒧᑦ ᐃᑲᔪᖅᑐᐃᓗᑎᓪᓗ ᒪᑭᑕᐃᓐᓇᕈᑕᐅᒍᓐᓇᕐᓂᖏᓐᓂᒃ ᑲᑐᔾᔨᖃᑎᒌᓪᓗᑎᒃ 
ᓄᓇᕗᒻᒥ ᓴᓇᙳᐊᖅᑎᕈᔪᐃᑦ/ᑎᑎᖅᑐᒐᖅᑎᕈᔪᐃᑦ/ᒥᖅᓱᖅᑎᕈᔪᐃᑦ, ᑲᑐᔾᔨᖃᑎᒌᖏᑦ ᓄᓇᓕᖏᓪᓗ. 
 
ᓴᓇᐅᒐᐃᑦ ᓇᓗᓇᐃᖅᓯᒍᑕᐅᔪᑦ 7-ᓂᒃ ᑐᕌᒐᕐᓂᒃ 19-ᓂᓪᓗ ᓇᓗᓇᐃᖅᓯᒪᓪᓚᑦᑖᖅᑐᓂᒃ ᑎᑭᐅᑎᔭᐅᒐᓱᐊᕐᓂᐊᖅᑐᓂᒃ 
ᐃᑲᔪᖅᑐᐃᒍᑕᐅᓗᑎᒃ ᐊᖏᓪᓕᕙᓪᓕᐊᒍᓐᓇᕐᓂᖓᓂᒃ ᐊᔾᔨᒌᖏᑦᑑᑎᓂᓪᓗ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ 
ᓴᓇᐅᒐᓕᕆᓂᒃᑯᑦ ᓄᓇᕗᒻᒥ. ᖃᓄᖅᑑᕈᑎᑦ ᐃᓚᒋᓕᐅᔾᔨᓯᒪᒻᒥᔪᑦ ᐅᒃᑯᓯᒃᓴᖅᑕᕐᕕᒃ, ᐅᒃᑯᓯᒃᓴᖃᖅᑎᑦᓯᓂᕐᒧᑦ 
ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᑦ ᐃᑲᔪᕈᑎᐅᓂᐊᕐᓗᑎᒃ ᐅᒃᑯᓯᒃᓴᖃᐃᓐᓇᕈᓐᓇᖁᓪᓗᒋᑦ ᓴᓇᙳᐊᖅᑏᑦ ᓄᓇᕗᒻᒥ. 
 
ᓄᓇᕗᒻᒥ ᓴᓇᐅᒐᓕᕆᓂᕐᒧᑦ ᐱᔭᕆᐊᑭᓪᓕᖅᑎᕆᔩᑦ, ᐃᓚᒋᔭᐅᕕᐅᓪᓗᑎᒃ ᓴᓇᙳᐊᖅᑏᑦ ᑲᑐᔾᔨᖃᑎᒌᖏᓐᓂᒃ 
ᒐᕙᒪᒃᑯᓂᓗ, ᐱᓕᕆᖃᑎᒌᓐᓂᐊᖅᑐᑦ ᐊᑐᓕᖅᑎᑦᓯᕙᓪᓕᐊᓗᑎᒃ ᖃᓄᐃᓕᐅᕈᑕᐅᒋᐊᓕᓐᓂᒃ ᓇᓗᓇᖅᑕᐅᓯᒪᔪᓂᒃ 
ᐊᑐᓂᑦ ᑐᕌᒐᐅᑎᑕᐅᔪᓂ ᑎᑭᐅᑎᔭᐅᒐᓱᐊᕐᓂᐊᖅᑐᓂᓪᓗ ᖃᓄᖅᑑᕈᑎᓂ. 2009-ᒥ ᐱᔭᕆᐊᑭᓪᓕᖅᑎᕆᔩᑦ 
ᐋᖅᑭᑦᓱᐃᓛᖅᑐᑦ ᐊᑕᖏᖅᑐᓂᒃ ᖃᓄᐃᓕᐅᖅᐸᓪᓕᐊᓯᒪᓂᐅᔪᓂᒃ ᐅᓂᒃᑳᓕᐅᕐᓗᑎᒃ ᐊᑐᓕᖁᔨᔾᔪᑎᓕᐅᕐᓗᑎᓪᓗ 
ᐊᓯᔾᔨᖅᑕᐅᒋᐊᓕᓐᓂᒃ ᐊᖏᓪᓕᕙᓪᓕᐊᖏᓐᓇᖁᓪᓗᒋᑦ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᓴᓇᐅᒐᓕᕆᓂᒃᑯᑦ. 
 
ᐊᔾᔨᖏᑦ ᓴᓇᐅᒐᐃᑦ: ᐱᕈᖅᐸᓪᓕᐊᓇᓱᐊᕐᓂᖅ ᓄᓇᕗᒻᒥ ᓴᓇᐅᒐᓕᕆᓂᕐᒥᒃ ᐱᔭᐅᒍᓐᓇᖅᑐᑦ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔪᓕᕆᔨᒃᑯᓪᓗ ᖃᕆᓴᐅᔭᒃᑯᑦ ᑐᑭᓯᒋᐊᕐᕕᖓᓂ ᐅᕝᕙᓗ ᓇᓪᓕᐊᓂᑐᐃᓐᓇᖅ ᐱᓕᕆᕕᑦᑕ ᐊᓪᓚᕝᕕᖏᓐᓂ 
ᓄᓇᕗᓗᑦᑖᒥ. 

ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᒍᓐᓇᖅᑕᖏᑦ: 
ᐄᕙ ᒪᐃᑯ, ᑐᓴᕋᑦᓴᓕᕆᔨᒃᑯᑦ 
ᐅᖄᓚᐅᑎᖓ: (867) 975-7808 ᐅᖓᓯᑦᑐᒥᒃ ᐊᑭᖃᙱᑐᒃᑯᑦ 1 888 975-5999  
ᖃᕆᓴᐅᔭᒃᑯᑦ emichael@gov.nu.ca  
ᖃᕆᓴᐅᔭᒃᑯᑦ ᑐᑭᓯᒋᐊᕐᕕᒃ: www.edt.gov.nu.ca

